
Քաղաք Երևան, Խանջյան փ. 9 հասցեում գտնվող պետական սեփականություն հանդիսացող անշարժ գույքն ամրացված է Պետական գույքի կառավարման կոմիտեին (այսուհետ՝ Կոմիտե) և անհատույց օգտագործման իրավունքով տրամադրված է «Ճարտարապետության և շինարարության Հայաստանի ազգային համալսարան» հիմնադրամին (այսուհետ՝ Հիմնադրամ)։  
Նշված գույքի կազմից առանձնացվել է 794 քառ. մետր մակերեսով շենք-շինությունները և դրանց զբաղեցրած, օգտագործման ու սպասարկման համար հատկացված 0,15 հեկտար մակերեսով հողամասը (այսուհետ՝ Գույք) և որպես առանձին գույքային միավոր գրանցվել է Քաղաք Երևան, Խանջյան փ. 9/6 հասցեով։
Գույքը նախկինում օգտագործվել է, որպես Կազմակերպության դպրոցի մասնաշենք, որի հիմնական մասը ներկայումս չի օգտագործվում, որոշ մասն օգտագործվում է որպես ֆիզկուլտուրայի դահլիճ, որոշ մասը որպես զարգացման կենտրոն։  
Ներկայացված նախագծով առաջարկվում է Կոմիտեին ամրացված, պետական սեփականություն հանդիսացող Քաղաք Երևան, Խանջյան փ. 9/6   հասցեում գտնվող գույքը ներկայացնել օտարման՝ մրցույթով:
Հաշվի առնելով, որ Գույքի նկատմամբ ներկայումս Կադաստրի կոմիտեում գրանցված է Հիմնադրամի անհատույց օգտագործման իրավունքը՝ ներկայացված նախագծով սահմանվել է նաև որ որոշումն ուժի մեջ մտնելուց հետո երկամսյա ժամկետում Հիմնադրամի հետ կկնքվի 2013 թվականի հուլիսի 13-ին կնքված թիվ 91/0011 անհատույց օգտագործման պայմանագրում որոշումից բխող փոփոխության մասին համաձայնագիր։
Մրցույթով օտարման ենթակա Գույքի վաճառքի նվազագույն գին է սահմանվել գնահատված արժեքի 100 տոկոսի չափը՝ 686 000 000 դրամը, ներառյալ հատկացված հողամասի տվյալ պահին գործող շուկայական արժեքին մոտարկված կադաստրային արժեքը՝ 321 750 000  դրամ։
[bookmark: _GoBack]Նախագծով սահմանվել է նաև, որ Հայաստանի Հանրապետության կրթության, գիտության, մշակույթի և սպորտի նախարարը որոշումն ուժի մեջ մտնելուց հետո աշխատանքային 45-օրյա ժամկետում Կոմիտեին կտրամադրի Հիմնադրամի կողմից մշակված կառուցվող նոր գույքային համալիրի նախագծա-նախահաշվային փաստաթղթերի փաթեթը, որն էլ կսահմանվի Գնորդի նկատմամբ որպես պարտավորություն՝ մինչև իր կողմից ներկայացված ներդրումային պարտավորությունների ավարտը (ներդրումների կատարման ժամկետն ըստ նախագծի նախատեսվում է սահմանել առավելագույնը 5 տարի, որը մրցույթի մասնակիցներն առաջարկում են ըստ իրենց ներկայացվող ներդրումային ծրագրերի), իր միջոցների հաշվին քաղաք Երևան, Խանջյան փ. 9 հասցեում կառուցել առնվազն 1 500 քառ. մետր մակերեսով նոր գույքային համալիր կառուցելու և հետագայում Հիմնադրամին անհատույց օգտագործման իրավունքով տրամադրելու նպատակով՝ Կոմիտեին ամրացնելու համար։
Գնորդը պարտավոր է վճարել նաև Գույքի արժեքի որոշման դիմաց գանձվող գումարը՝  372 840  դրամը։
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետության և գրավչության բարձրացմանը, միասնական բազայի հաշվառմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ Քաղաք Երևան, Խանջյան փ. 9/6   հասցեում գտնվող հասցեում գտնվող անշարժ գույքի օտարման արդյունքում կնորացվի պետական սեփականություն հանդիսացող գույքը և պետական բյուջե կմուտքագրվի զգալի դրամական միջոցներ, որը բխում է ՀՀ կառավարության 2021-2026թթ. ծրագրի պահանջներից։
«Գույք հետ վերցնելու և օտարելու մասին» ՀՀ կառավարության որոշման նախագծի ընդունման արդյունքում նախատեսվում է Հայաստանի Հանրապետության պետական բյուջե ապահովել լրացուցիչ դրամական մուտքեր։
